
94 REVISTA GALEGA DE EDUCACIÓN - NÚM. 83 • XUÑO 2022

RECENSIÓN
yolaNda rodríguez castro, Patricia aloNso ruido, rosaNa 
martíNez romáN e alBa adá lameiras

«Ni   n ni   ff»: Programa coeducativo de prevención de 
(ciber)acoso sexual 

Por Bibiana Regueiro

Facultade de Ciencias da Educación-USC

ISSN: 1132-8932

Páx. 94-95

Dende un comentario agreste ou brután na rúa ata as maiores 
atrocidades, as cifras de acoso sexual presentan datos alar-

mantes a nivel mundial. Considerando que é unha tarefa de todos 
e todas propiciar unha educación non sexista co fin de que as no-
vas xeracións asuman, como algo natural e beneficioso para vivir 
en harmonía, a convivencia e o respecto entre homes e mulleres, 
resulta fundamental implementar programas de educación sexual 
integral no sistema educativo. Programas que atendan a realida-
de actual e nos que se incorpore a revolución tecnolóxica para que 
as mozas e os mozos poidan vivir as súas relacións socioafectivas, 
tanto offline como online, de forma igualitaria e libre de violencias. 
E isto é precisamente o que veñen pór enriba da mesa as autoras 
de «Ni n ni ff»: Programa coeducativo de prevención de (ciber)
acoso sexual, autoras que dedican a súa actividade científica á aná-
lise, estudo e valoración dun tema de fondo calado social e indubi-
dable transcendencia como este. 

Tras unha introdución ab initio, ao redor da que vira o resto do li-
bro, comeza un interesante percorrido de exemplar rigor para o 
lector ou lectora. Este é un dos maiores logros da obra, xa que a 
través da súa lectura fainos penetrar de forma interactiva nunha 
formulación que nos axuda a decatarnos da necesidade imperan-
te e urxente de abordar este desafío, esta realidade que é “moi-
ta e mala”. 

Comezando cunha exhaustiva fundamentación teórica, abórdase a 
contextualización das raíces do acoso sexual, as súas dimensións 
e como afectou a chegada de Internet ás relacións entre iguais e 
ás relacións afectivo-sexuais no colectivo adolescente. Un colec-
tivo que se enfoca fuxindo do vello paradigma da adolescencia, 



Programa coeducativo de prevención de (ciber)acoso sexual / RECENSIÓN

pesimista e centrado, e que 
considera a adolescencia unha 
segunda época dourada da 
aprendizaxe, na que son os e 
as adolescentes os que se de-
ben apropiar das súas posibili-
dades e deseñar o futuro.

Tras presentar os obxectivos 
do programa “Ni N ni 
FF” e plasmar as orientacións 
metodolóxicas dun xeito so-
lemne, o desenvolvemento 
das actividades divididas en 
bloques resulta o punto álxi-
do da obra. Tanto o bloque I 
—dedicado ao acoso sexual 
na dimensión offline (cara a 
cara)— como o bloque II —
centrado na dimensión onli-
ne — proxectan a necesaria 
luz nestes espazos de, en oca-
sións, tanta escuridade. Ase-
made, este nutrido número 
actividades están deseñadas 
para traballar ao longo dos ca-
tro anos da ESO.

Na súa formulación contempo-
ránea, dentro do ámbito offli-
ne móstranse actividades para 
tratar tres áreas temáticas do 

acoso sexual, dentro do ám-
bito educativo (acoso sexual 
entre iguais), do ámbito públi-
co (acoso sexual na rúa) e do 
ámbito de parella (obxectiva-
ción sexual). Na parte dedica-
da ao ámbito online, inclúense 
outras tres áreas temáticas: 
comézase polo sexting, a sex-
torsion e o grooming; para 
continuar co ciberacoso sexual 
entre iguais e finalizar coa te-
mática do ciberacoso sexual 
na parella e a vinganza porno. 

Como punto final, tras abor-
dar a avaliación e presen-
tar as referencias dos estudos 
científicos que foron incluí-
dos, eríxese así este progra-
ma como un referente práctico 
polo que levabamos décadas 
esperando. 

Están, por tanto, de parabéns 
as autoras deste libro, pero 
sobre todo os lectores e lec-
toras: todas as docentes e es-
pecialmente as de Educación 
Secundaria e o alumnado de 
titulacións de grao e mestrado 
vinculadas ao ámbito da edu-

cación. É, por todo iso, unha 
obra de gran interese prácti-
co e un exemplo vivo da ne-
cesidade dun programa coma 
este, o que o converte nunha 
lectura ‘obrigada’ e altamen-
te recomendada. Razóns de 
transcendencia e actualidade, 
lamentablemente, non lle fal-
tan. 


